
TILLAGA

Tillaga

Fulltrúar Sjálfstæðisflokks og Viðreisnar leggja til svohljóðandi tillögu varðandi rekstur og 
umsjá á íþróttamiðstöðinni Klébergi, Kjalarnesi: 

Lagt er til að menningar- og íþróttasviði Reykjavíkurborgar verði falið að taka að 
nýju yfir rekstur á íþróttahúsi Klébergsskóla. Til samræmis verði menningar- og 
íþróttasviði falið að segja upp ósamræmanlegum skuldbindingum. 

Í tengslum við framangreindar breytingar skal lögð áhersla á að tryggja að 
Ungmennafélag Kjalnesinga fái nægan fjölda æfingatíma og aðstöðu til að 
starfrækja og efla sína starfsemi á sviði íþrótta. Breytt fyrirkomulag á rekstri 
mannvirkisins eigi því ekki að hafa neikvæð áhrif á íþróttastarfsemi félagsins eða 
iðkendur þess. 

Greinargerð

Yfirtaka á rekstri Íþróttamiðstöðvarinnar Klébergi á nýjan leik til Reykjavíkurborgar er talin 
geta leitt af sér rekstrar- og fjárhagslegt hagræði. 

Ungmennafélag Kjalnesinga (UMFK) hefur síðastliðin ár samkvæmt samningi haft 
umsjón og átt að bera ábyrgð á rekstri íþróttahúss Klébergsskóla og hefur óskað eftir 
endurnýjun á rekstrarsamningi. Sá rekstrarsamningur sem Reykjavíkurborg og UMFK 
gengu frá þann 26. janúar 2024 gerði m.a. ráð fyrir því að UMFK fengi rekstrarframlag 
greitt frá borginni en félagið undirgekkst á móti ýmsar skuldbindingar m.a. að vera með 
starfsmann á sínum vegum til að sinna umsjá mannvirkisins (íþróttahússins og vera 
vaktmaður í sundlaug) auk þess sem félagið átti að sinna viðhaldi og lagfæringum. Í 
framkvæmd hafa aðilar ekki efnt samninginn skv. efni sínu. Samrekstur sundlaugar og 
íþróttahúss í mannvirkinu hefur gert það að verkum að Reykjavíkurborg hefur séð að 
fullu um mönnun og marga þá þætti sem áttu að teljast til skuldbindinga UMFK. 

Er það mat meirihlutans á þessum tímapunkti að það sé farsælla að borgin taki á nýjan 
leik yfir rekstur íþróttahúss Klébergsskóla og annist þar með rekstur mannvirkisins að 
fullu. Er því gert ráð fyrir að menningar- og íþróttasviði verði falið að segja upp samningi 
er varðar rekstur íþróttamannvirkja á Kjalarnesi milli Reykjavíkurborgar og UMFK frá 26. 
janúar 2024. 

Með breyttu fyrirkomulagi, skoðun á möguleikum til að auka mannlaust aðgengi að 
íþróttahúsinu og góðu skipulagi ætti að vera hægt að ná fram hagkvæmari rekstri vegna 
þessa mannvirkis í heild. Líkt og fram kemur í tillögunni er þó lagt til að UMFK fái úthlutað 
æfingatímum og aðstöðu til æfinga- og mótahalds í íþróttahúsi Klébergsskóla í samræmi 



við þarfir. Breytt rekstrarfyrirkomulag ætti því ekki að hafa áhrif á íþróttastarf á vegum 
félagsins eða fyrir iðkendur á vegum þess. 

Þrátt fyrir að gert sé ráð fyrir því í fyrrgreindum samningi að starfsmaður sé í 
ráðningasambandi við UMFK vegna reksturs mannvirkisins hefur raunin verið sú að allt 
starfsfólk sem komið hefur að rekstri fasteignarinnar hefur verið í beinu 
ráðningasambandi við Reykjavíkurborg. Þessi tilfærsla ætti því ekki að hafa nein áhrif á 
starfsmannamál. 


